Lydia

Actau 16:12-15, 40. Philipiaid 1:1-10

Gwraig o Asia oedd Lydia. Roedd hi’n byw yn Thyatira. Enw Phoenicaidd oedd Lydia ac ystyr yr enw ydy plygu.  Efallai fod hwn yn enw addas i wraig a blygodd ger bron Duw. Mae rhai esbonwyr yn meddwl mai nid enw personol ydy Lydia, ac mai ei ystyr ydy ‘person o Lydia’, ond gan fod Paul yn defnyddio enwau gwragedd eraill mae’n fwy na thebyg mai enw personol oedd.

Cysylltiadau teuluol. 

Dydy’r Beibl ddim yn rhoi gwybodaeth am gefndir teuluol Lydia - dim ond ei bod hi’n byw yn Thyatira. Mae’r enwau ar golofnau carreg yn dangos bod Thyatira yn ddinas gosmopolitan iawn. Oherwydd hynny roedd amrywiaeth o grefyddau yno.  Un o’r duwiau mwyaf poblogaidd oedd Apollo, duw yr haul.  Enw arall arno oedd Tyrinnus.  Hefyd roedd llawer o Iddewon yn byw yno, a felly roedd rhai pobl yn cadw at Iddewiaeth ac yn addoli Jehofa. Roedd Lydia yn un o wragedd pwysig Thyatira, ac yn y Beibl rydyn ni’n dysgu rhai pethau diddorol amdani.

Gwraig fusnes. (Gw. Act. 16:14) 

Yn Thyatira roedd llawer o Urddau, sef math o glwb ar gyfer pobl oedd â’r un diddordebau. Roedd Urddau i weithwyr fel seiri, seiri maen, eurychod ac Urddau crefyddol. Yno hefyd roedd Urdd y Llifwyr. Roedd y dŵr lleol yn arbennig o addas ar gyfer lliwio dillad, ac roedd y lliain porffor roedden nhw’n wneud yno yn fyd-enwog am ei ansawdd rhagorol a’i liw. Mae rhai yn credu eu bod nhw’n gwneud y lliw trwy wasgu gwreiddyn planhigyn arbennig - y madr, neu’r cochwraidd, ac eraill yn credu ei fod yn dod o bysgodyn cragen tebyg i folwsg. Roedd llawer o bobl oedd yn enwog, yn gyfoethog neu mewn awdurdod yn mynd yno i brynu’r lliain porffor. Pryd hynny porffor oedd y lliw ffasiynol, brenhinol ac awdurdodol. Roedd Lydia, siwr o fod, yn wraig smart wedi ei gwisgo yn y dillad gorau - hysbyseb da i’r cwmni.

Roedd Lydia yn amlwg yn wraig fusnes adnabyddus, cyfoethog a llwyddiannus. Roedd ganddi gartref mawr gyda gweision i weini arni. Roedd hi’n wraig arbennig – yn delio â gweithwyr a dynion busnes pwysig.  Mae’n rhaid ei bod hi’n wraig o allu anghyffredin.
Gwraig Grefyddol. 

Dydyn ni ddim yn gwybod os oedd Lydia o linach Iddewig, ond rydyn ni’n gwybod ei bod wedi troi at Iddewiaeth achos roedd yn addoli Duw. Yn aml y mae pobl mor brysur gyda’u gwaith, a’u teulu fel nad oes ganddyn nhw unrhyw le nac amser ar gyfer crefydd.  Heddiw, does dim llawer  o bobl fusnes yn aelodau o’r eglwys ac mae hynny’n drueni mawr. Ond er bod Lydia yn wraig brysur iawn gyda llawer o gyfrifoldebau, roedd yn rhoi amser i addoli. Mae hyn mor bwysig, achos mae prysurdeb bywyd yn gallu ein boddi a fydd Duw ddim yn cael yr anrhydedd dyladwy. Bob dydd, roedd Lydia’n mynd i lan afon gyda gwragedd eraill i addoli a gweddïo. Roedd hi’n gwybod bod angen cyfoeth mwy na chyfoeth materol i’w chynnal. Yno dyma hi’n cyfarfod Paul am y tro cyntaf. 

Gwraig oedd yn chwilio.

Cyn cyfarfod Paul doedd Lydia ddim yn Gristion, ond roedd hi yn chwilio am ystyr.  Roedd newyn a syched yn ei chalon am Dduw ac am brofiadau ysbrydol dyfnach. (Ac yn hanes yr Eglwys y mae gwragedd wedi eu bendithio yn arbennig gyda’r gallu i fynegi profiadau ysbrydol dwfn yn ddealladwy e.e., Ann Griffiths.) 

Pan wrandawodd ar Paul yn siarad am Iesu Grist ar lan yr afon y tu allan i dref Philipi, credodd ynddo fel Gwaredwr. O am fod yno! Cyfeiriodd Paul at gariad Duw, y Groes a’r atgyfodiad wrth sgwrsio gyda’r gwragedd.  Agorodd Lydia ei chalon i’w dderbyn. Clywodd Iesu yn curo wrth ddrws y galon ac agorodd iddo.

Gwraig o Gristion.

Fel arwydd o’i ffydd newydd ac o’r ffaith ei bod wedi cysegru ei hun i Iesu Grist, cafodd Lydia ei bedyddio.  Am y tro cyntaf cafodd dyfroedd Ewrop eu defnyddio fel arwydd o faddeuant Duw trwy yr Arglwydd Iesu. Mae’n debyg ei bod wedi gwneud cyffes gyhoeddus o’i ffydd ac yn syth wedyn aeth i ddweud wrth ei gweision a’i morynion beth oedd wedi digwydd yn ei bywyd.  Wedi iddyn nhw glywed am Iesu a chredu ynddo, cawson nhw hefyd eu bedyddio. 

Cafodd Lydia y fraint o fod y person cyntaf i gael tröedigaeth o dan weinidogaeth Paul yn Ewrop. Wedi iddi ddod yn Gristion parhaodd fel gwraig fusnes lwyddiannus, ond nawr roedd ganddi hi ei hun fos newydd, sef Iesu Grist.  O ganlyniad i’w ffydd rhoddodd lawer o’r arian oedd ganddi tuag at waith Iesu Grist a’i deyrnas.

Gwraig Letygar

Roedd y newid ym mywyd Lydia yn amlwg oherwydd y peth cyntaf a wnaeth oedd cynnig llety i’r cenhadon da hyn (adn.15b). Roedd gwirionedd Duw yn ei chalon yn cael ei ddangos nawr mewn gweithredoedd o garedigrwydd. 

Dyma daith ysbrydol Lydia 

· ymwybyddiaeth o Dduw

· adnabyddiaeth o Dduw trwy Iesu

· bedydd

· dweud wrth eraill

· ennill ei gweision

· derbyn Paul a Silas o’r carchar i’w chartref (adn. 40) 

Yn ôl yr hanes am Paul a Silas yn y carchar yn Philipi, mae daeargryn yn digwydd a drysau’r celloedd yn agor.  Mae ceidwad y carchar am ladd ei hun. Doedd dim cywilydd gan Lydia o garcharorion Duw. Rhoddodd lety a phob gofal iddyn nhw yn ei thŷ. Mae’r TN yn pwysleisio lletygarwch, oherwydd heb garedigrwydd pobl dda dros y blynyddoedd fyddai’r gwaith Cristnogol ddim wedi llwyddo cymaint. Fyddai’r gwaith ddim wedi llwyddo chwaith heb garedigrwydd pobl gyfoethog. Roedd Iesu yn dibynnu arnyn nhw, a’r eglwys fore hefyd. (Hebreaid 13:2 - Peidiwch stopio’r arfer o roi croeso i ddieithriaid yn eich cartrefi – mae rhai pobl wedi croesawu angylion i’w cartrefi heb yn wybod!)

Mae’n amlwg bod croeso yng nghartref Lydia i Gristnogion, a bod ei haelwyd yn ganolfan i gymdeithas y saint.  Efallai mai yn ei thŷ hi yr oedd yr eglwys Gristnogol yn Philipi yn addoli. 

Pan ysgrifennodd Paul ei lythyr at y Philipiaid rydyn ni’n gallu cymryd yn ganiataol bod Lydia ymhlith y darllenwyr cyntaf, ac ymhlith y rhai yr oedd yr Apostol yn cyfeirio atyn nhw. Tybed oedd hi yn ei feddwl pan ysgrifennodd Phil 4:2,3? Mae rhai esbonwyr yn credu mai Lydia oedd un ai Euodia neu Synteche – gall hynny fod yn wir os mai ‘gwraig o Lydia’ ydy ystyr yr enw. Ond does dim sicrwydd o hynny.

Mae adnod yn Rhufeiniaid 12:11 sy’n dweud fel hyn, “Peidiwch byth â gadael i'ch brwdfrydedd oeri, ond bod ar dân yn gweithio i’r Arglwydd yn nerth yr Ysbryd Glân.”   Mae’r adnod hon yn ddisgrifiad teg o Lydia. 

Roedd Lydia yn gweithio’n galed yn ei gwaith o ddydd i ddydd ac yn defnyddio ei busnes i helpu’r rhai oedd yn cyhoeddi’r newyddion da am Iesu Grist. Dydy Duw ddim yn gweld unrhyw ddaioni mewn pobl ddiog - mae e’n gofyn i ni weithio’n galed.

Brwdfrydig ac ar dân.

Doedd hi ddim yn gadael i ofalon bywyd, gwaith a busnes ei stopio rhag troi at Dduw a gwasanaethu ei harglwydd. Yn aml rydyn ni’n gadael i fân bethau seciwlar a bydol i stopio ein brwdfrydedd crefyddol. 

Gweithio i’r Arglwydd.

Defnyddiodd ei chyfoeth wedi ei thröedigaeth i lwyddo teyrnas Dduw. Edrychodd ar ôl Paul a Silas, ac agorodd ei chartref i’w chyd-Gristnogion. Mae’n amlwg bod hon yn wraig arbennig iawn sy’n esiampl i bawb ohonon ni, yn wragedd a gwŷr.

Alun Tudur

